
TIJORAT BANKLARIDA 
KREDIT RISKINI 

BOSHQARISH AMALIYOTINI 
TAKOMILLASHTIRISH 

YO‘LLARI 
Raxmanov Ilxom Xurramovich 

Toshkent davlat iqtisodiyot universiteti, 
“Bank ishi” kafedrasi dotsenti, iqtisodiyot fanlari nomzodi

Annotatsiya: Mazkur maqolada tijorat banklarida kredit portfelini samarali boshqarishda qanday ko‘rsatkichlar aso-
sida tahlil qilinishi, shuningdek, kredit ajratish bo‘yicha faollik koeffitsientiga rioya qilish, bank kredit portfeli tarkibida 
kreditlarning sifatini ta’minlash, muammoli kreditlarni bartaraf etish yo‘llari, kredit portfelining tarmoq va sohalar bo‘yicha 
diversifikatsiyalash bo‘yicha me’yorlarni qo‘llash kabi masalalar o‘rganilgan. Tahlillar asοsida tegishli xulοsalar shakllan-
tirilgan va ilmiy-amaliy takliflar keltirilgan.

Kalit soʻzlar: kredit, kredit portfeli, kredit riski, kredit siyosati, muammoli kreditlar, diversifikatsiya.
Abstract: This article discusses issues such as analysis of what indicators are used to effectively manage the loan 
portfolio in commercial banks, as well as compliance with loans expansion ratio, ensuring the quality of loans in the 
bank’s loan portfolio, ways to eliminate problem loans and the application of loan portfolio diversification standards by 
sector and industry. Based on the analysis, appropriate conclusions were drawn and scientific and practical proposals 
were presented.

Key words: loan, loan portfolio, credit risk, loan policy, problem loans, diversification.
Аннотация: В данной статье рассматриваются такие вопросы, как анализ, на основе каких показателей исполь-
зуется эффективное управление кредитным портфелем в коммерческих банках, а также соблюдение коэффици-
ента активности по выделению кредитов, обеспечение качества кредитов в кредитном портфеле банка, способы 
устранение проблемных кредитов и применение стандартов диверсификaции кредитного портфеля по секторам 
и отраслям. На основе анализа были сформированы соответствующие выводы и представлены научно-практи-
ческие предложения.

Ключевые слова: кредит, кредитный портфель, кредитный риск, кредитная политика, проблемные кредиты, дивер-
сификatsiя.

K I R I S H
O‘zbekiston Respublikasining 2019-yil 5-noyabrdagi “Banklar va bank faoliyati to‘g‘risida”gi O‘RQ-580-son 

Qonuni1ning 8-moddasida banklar moliyaviy operatsiyalarni amalga oshirish bilan bog‘liq qarorlar qabul qi lishda 
mustaqil ekanligi hamda davlat organlari va ularning mansabdor shaxslariga banklar faoliyatiga, shu jumladan 
banklarning kredit portfelini va aktivlarini shakllantirish bilan bog‘liq tadbirkorlik tavakkalchiliklarini boshqarishga 
aralashish taqiqlanishi alohida belgilab berilgan.

O‘zbekiston Respublikasi Prezidentining “2020–2025-yillarga mo‘ljallangan O‘zbekiston  
Respublikasining bank tizimini isloh qilish strategiyasi to‘g‘risida”gi PF-5992-sonli2 farmonida kredit port-
feli va tavakkalchiliklarni boshqarish sifatini yaxshilash hamda kreditlash hajmlarining mo‘tadil o‘sishiga amal 
qilish O‘zbekiston Respublikasida bank sektorini isloh qilishning asosiy yo‘nalishlari sifatida belgilangan. Shu-
ningdek, mazkur Farmonda banklarning kredit portfeli o‘sishini optimallashtirish va kreditlarning konsentratsi-
yalashuvi tavakkalchiliklarini kamaytirish chora-tadbirlarini amalga oshirishda banklar kredit portfeli o‘sish dara-
jasini optimallashtirish uchun makroiqtisodiy va regulyativ choralarni moslashuvchan tarzda qo‘llash hamda  
bank tizimi yirik qarzdorlarining qarz yuklarini tartibga solish, shu jumladan, haddan tashqari qarz yukiga ega 
bo‘lgan eng yirik qarzdorlarga kreditlar berish bo‘yicha cheklovlarni hamda qarz yukining ruxsat etilgan dara-
jasini belgilash qayd etib o‘tilgan edi.

1 https://lex.uz/docs/-4581969
2 https://lex.uz/ru/docs/-4811025

Tijorat banklari kreditlash samaradorligini oshirish uning likvidliligini belgilaydigan asosiy omillardan biri 
bo‘lib hisoblanadi. Shu bilan bir qatorda, banklarda kredit riski darajasining oshib borishi bank regulyativ kapitali 
monandlik darajasi va likvidlilik ko‘rsatkichlarini pasayishiga sabab bo‘lishi mumkin.

2024-yil 1-yanvar holatiga ko‘ra, O‘zbekiston banklaridagi jami muammoli kreditlar hajmi 16 trln 621 mlrd 
so‘m bo‘lib, bu dekabr oyidagi ko‘rsatkichlardan qariyb 1 trln so‘mga kamroq. Bu jami banklar umumiy kredit 
portfelining 3,8 foizini tashkil etadi [1]. 

Umuman olganda, 2023-yil davomida muammoli kreditlar hajmi 2,6 trln so‘mga ortgan. Ammo ularning 
umumiy portfeldagi ulushi 0,1 foizga kamaygan. 2023-yilda asosan xususiy banklardagi kechikayotgan kreditlar 
miqdori ortgan bo‘lib, 2 trln so‘mni tashkil etgan [1].

M A V Z U G A  O I D  A D A B I Y O T L A R N I N G  T A H L I L I
Banklarda kredit riskini boshqarish masalasi mohiyatan olganda moliya, iqtisodiyot, statistika va matema-

tika kabi bir qancha ilmiy fanlar bo‘yicha o‘rganiladigan murakkab vazifa bo‘lib hisoblanadi. Shuning uchun bu 
borada o‘z qarashlarini aniq bildirgan olimlar haqida gapirish juda qiyin.

Tijorat banklarida kredit riskini boshqarish murakkab vazifa bo‘lib, avvalombor nazariy asoslarini chuqur 
tushunish va amaliy ko‘nikmalarni bilishni talab qiladi.

Banklar tomonidan bajariladigan barcha kredit operatsiyalari ularning kredit portfelida o‘z ifodasini topishi, 
har bir bank kredit portfelining sifatli bo‘lishiga erishishi zarur. Bu esa, kreditlarning o‘z vaqtida qaytib kelishiga 
asos bo‘lishi mumkin.

Tijorat banklari tomonidan kredit portfelining sifat bo‘yicha tavsifi kreditlarning qaytarilishi va kredit riskini 
qisqartirishni ta’minlashda qo‘llaniladi [2].

A.Bektemirovning ta’kidlashicha: ““Kredit portfeli” tijorat banklarining kredit berish imkoniyatlarini ko‘rsata-
digan omillardandir.

Kredit portfelining to‘g‘ri tashkil etilishi tijorat banklarining samarali faoliyat yuritishi uchun asos hisobla-
nadi. Xususan, kredit berish va uni belgilangan muddatda qaytarib olish, u bilan bog‘liq xatarlar, ssudalar, mud-
dati o‘tgan yoki uzaytirilgan kreditlar bo‘yicha hisob-kitob operatsiyalari, ssudalar bo‘yicha zararlarni qoplash, 
zahira miqdori, banklararo kredit va markazlashtirilgan kreditlar buyicha operatsiyalar shular sirasiga kiradi.

Demak, kredit portfeli - bu turli xil risklarga asoslangan muayyan mezonlarga qarab turkumlangan kreditlar 
miqyosidagi bank talablarining yig‘indisidir” [3].

Kreditlar tijorat banklari aktivlarining umumiy hajmida yuqori salmoqni egallaganligi sababli, kredit riski 
darajasining oshishi tijorat bankining likvidliligi va to‘lovga qobilligiga nisbatan kuchli salbiy ta’sirni yuzaga kel-
tiradi. 

Kredit riski darajasining o‘zgarishi ikki muhim omilga, ya’ni kredit beruvchi va kredit oluvchining kredit 
shartnomasi shartlarini qay darajada bajara olishiga bog‘liq [4].

B.T. Berdiyarovning ta’kidlashicha, tijorat banklari kredit portfeli va qimmatli qog‘ozlar portfeli sifatining 
yomonlashishi sof foyda miqdorining kamayishiga olib keladi. Shuningdek, kredit portfelining sifati tijorat 
banklarining likvidliligiga kuchli ta’sir ko‘rsatadigan muhim omillardan biri hisoblanadi [5].

Garri Markovis tomonidan ilgari surilgan zamonaviy portfel nazariyasiga ko‘ra, portfelning umumiy riski 
alohida aktivlar risklarining yig‘indisi emas. U daromadlarning taqsimlanishi yoki qiymatning o‘zgarishi orqali 
baholanishi va tasodifiy o‘zgaruvchilar dispersiyasi xususiyatlari orqali kamayishi mumkin. 

Shuningdek, uning fikriga ko‘ra ma’lum bir daromad darajasi uchun xavfni minimallashtirish uchun kredit 
portfelini diversifikatsiya qilishni optimallashtirishga yordam beradi. Bunga quyidagilar kiradi:

1) Alohida olingan kreditlarning risk va rentabellik xususiyatlarini aniqlash.
2) Har xil turdagi kreditlarning riski va daromadliligini muvozanatlashtiradigan portfelni yaratish.
3) Portfel tarkibini bozor sharoitiga va risklarga moyilliligiga qarab tuzatib borish [6].

T A D Q I Q O T  M E T O D O L O G I YA S I
Tahlil natijalariga ko‘ra, tijorat banklarida kredit riskini boshqarish amaliyoti bilan bog‘liq muammolar asos-

langan. Tahlil jarayonida tizimli yondashuv, ma’lumotlarni umumlashtirish, situatsion va strukturaviy usullardan 
foydalanildi.

T A H L I L  V A  N A T I J A L A R
Tijorat banklarida kredit riskini samarali boshqarishda qanday ko‘rsatkichlar asosida tahlil qilinishi va 

o‘rganilib borilishini quyida batafsil to‘xtalib o‘tishga harakat qilamiz.
1. Kredit ajratish bo‘yicha faollik koeffitsienti (loans expansion ratio (LE)).

Kreditni ajratish bo‘yicha faollik koeffitsienti bank kredit portfelining o‘sish sur’atlarini o‘lchaydigan ko‘rsat-
kichdir. Bu bankning yangi kreditlarni qanchalik faol berayotgani va uning kreditlash faolligi qanchalik tez oshib 
borayotganini ko‘rsatadi.

Mazkur ko‘rsatkich o‘zida quyidagilarni ifoda etadi:
1. O‘sish potensiali: Kredit ajratish bo‘yicha faollikning yuqori koeffitsienti bankning yangi kreditlash imkoni-

yatlarini faol izlayotganini va kuchli o‘sishni boshdan kechirayotganini ko‘rsatishi mumkin.
2. Risk: Kredit ajratish bo‘yicha faollik koeffitsienti yuqori bo‘lgan banklar ko‘proq tavakkal qilishlari mumkin. 

Bunda umumiy iqtisodiy vaziyat va berilgan kreditlar sifatini hisobga olish muhimdir.
3. Bozor shart-sharoitlari: Yuqori ko‘rsatkich kreditga talab kuchli bo‘lgan sog‘lom iqtisodiyotni ham 

ko‘rsatishi mumkin.
Mazkur ko‘rsatkich bank aktivlarining qancha qismi kreditlarga yo‘naltirilganligini anglatib, agar ushbu 

ko‘rsatkich 60 foizdan yuqori bo‘lsa bank agressiv siyosat, 50-60 foiz oralig‘ida bo‘lsa optimal siyosat va  
40 foizdan kam bo‘lsa konservativ siyosat yuritayotganligini ko‘rsatadi.

1-jadval. O‘zbekiston Respublikasi tijorat banklari aktivlari va kreditlari dinamikasi (1 yanvar holatiga) [7].

№ Ko‘rsatkichlar Yillar
2020 2021 2022 2023 2024

1. Aktivlar, mlrd.so‘m 272726,90 366121,10 444922,50 556746,30 652157,10

2. Kreditlar, mlrd.so‘m 211580,50 276974,80 326385,60 390048,90 471405,50

3. Kreditlarning aktivlardagi ulushi, % 
hisobida 77,6 75,7 73,4 70,1 72,3

2024-yil 1-yanvar holatiga mazkur ko‘rsatkich 2023-yilning mos davriga nisbatan 2,2 foizga oshgan holda 
72,3 foizni tashkil etdi va bundan respublikamiz tijorat banklari kreditlash faoliyati bo‘yicha agressiv siyosat yuri-
tayotganligini ko‘rishimiz mumkin. Shuningdek, bank kredit portfeli 2023-yilning mos davriga (390,049 trln.so‘m) 
nisbatan 81,357 trln.so‘m yoki +17,26 foizga oshishi natijasida 471,405 trln.so‘mni tashkil etganligi bankning 
agressiv siyosat yuritayotganligidan dalolat beradi.

Quyidagi 1-rasm ma’lumotlari orqali AT “Aloqabank”ning kredit ajratish bo‘yicha faollik koeffitsentini ko‘rib 
o‘tamiz.

1-rasm. AT “Aloqabank” aktivlari va kreditlari dinamikasi (1 yanvar holatiga) [8].

AT “Aloqabank” kredit portfelining bank aktivlardagi ulushi 2020–2022-yillar va 2024-yil boshiga nisbatan 
60 foizdan yuqori bo‘lganligini ko‘rishimiz mumkin. Mazkur yillarda bank kreditlash borasida agressiv siyosat va 
faqatgina 2023-yil boshiga nisbatan bu ko‘rsatkich optimal siyosat olib borilganligidan dalolat beradi.

01.01.2024-yilga nisbatan AT “Aloqabank” aktivlari miqdori 01.01.2023-yilga nisbatan ‒ 785,30 mlrd.
so‘mga kamaygan bo‘lsada, bankning kredit portfeli miqdori mos davrga nisbatan 1131,9 mlrd.so‘mga oshgan.

Banklarda kredit ajratish bo‘yicha faollik koeffitsientini hisoblashda va unga amal qilishda quyidagilarni 
inobatga olish zarur deb hisoblaymiz:

• Vaqt oralig‘i: kreditni ajratish bo‘yicha faollik koeffitsientining uzoq muddatli bo‘lish tendensiyalarni tushu-
nish uchun chorak yoki yil kabi ma’lum bir vaqt oralig‘ida hisoblab borish.

• Sohalar bo‘yicha taqqoslash: sohalar bo‘yicha kredit ajratish bo‘yicha faollik koeffitsentini hisoblab borish 
bank uchun qimmatli va kerakli ma’lumotlarni to‘plab borish imkonini beradi.

• Kreditlarning sifati: nafaqat kreditni ajratish bo‘yicha faollik koeffitsientiga qarash, balki berilgan kreditlarning 
sifatini baholash ham muhimdir. Ko‘p sonli ishlamaydigan kreditlar bilan hisoblangan yuqori ko‘rsatkich ogoh-
lantirish belgisi bo‘lishi mumkin.

2. Kreditlar sifati koeffitsienti (quality of loans (QL)).
Mazkur ko‘rsatkich bank kredit portfeli tarkibida muddati o‘tgan kreditlarning ulushini aks ettirib, ushbu 

ko‘rsatkich 5 foizdan oshmasligi va bunga muvofiq kreditlar sifati QL 95 foizdan kam bo‘lmasligi lozim. Ko‘rsat-
kichning belgilangan me’yordan past holatda bo‘lishi kredit portfeli holatining salbiy holatda ekanligini anglatuv-
 chi signal hisoblanadi.

2-jadval. O‘zbekiston Respublikasi tijorat banklari muammoli kreditlari (NPL) (1 yanvar holatiga) [7].

№ Ko‘rsatkichlar
Yillar

2020 2021 2022 2023 2024

1. Kreditlar, mlrd.so‘m 211580,5 276974,8 326385,6 390048,9 471405,5

2. Muammoli kreditlar (NPL), mlrd.so‘m 3169,1 5784,8 16974,0 13992,4 16621,4

3. Muammoli kreditlarning jami 
kreditlardagi ulushi, foizda 1,5 2,1 5,2 3,6 3,5

2024-yil 1-yanvar holatiga respublikamiz tijorat banklarida 90 kundan oshgan muddati o‘tgan kreditlar 
(NPL) 16,621 trln.so‘mni tashkil qilib, jami kredit portfelning 3,5 foizini tashkil qildi.

2019‒2023-yillarda banklarning kredit portfeli miqdori 2,2 barobarga oshgan bo‘lsa, mos davrda muam-
moli kreditlar miqdori 5,2 barobarga oshgan. Shuningdek, 01.01.2020-yilga nisbatan 01.01.2024-yilda kredit 
qo‘yilmalari 55 foizdan yuqori bo‘lgan bo‘lsa, 01.01.2020-yilga nisbatan 01.01.2024-yilda muammoli kreditlar 
qariyb 81 foizga oshgan.

Quyidagi rasm ma’lumotlari orqali AT “Aloqabank” kredit portfelining sifat jihatdan tarkibini ko‘rib o‘tamiz.

2-rasm. AT “Aloqabank” kredit portfeli sifati tarkibi (2023-yil 31-dekabr holatiga) [8].

Yuqoridagi rasm ma’lumotlari orqali shuni ko‘rish mumkinki, AT “Aloqabank”ning kredit portfeli tarkibida 
muammoli kreditlar miqdori 156,6 mlrd.so‘mni tashkil etgan bo‘lsa, salmog‘i 1,52 foizni tashkil etgan. Bu holat 
bank uchun ijobiy hisoblanadi. Standart va substandart kreditlar salmog‘i esa, bank kredit portfeli tarkibida 
2023-yil 31-dekabr holatiga qariyb 98,5 foizni tashkil etgan.

Muammoli kreditlarni bartaraf etish maqsadida banklar quyidagi chora-tadbirlarni amalga oshirishlari 
maqsadga muvofiq deb hisoblaymiz:

- Sifatli kredit tahlilini o‘tkazish: Banklar muammoli kreditlar paydo bo‘lish xavfini kamaytirish uchun kredit 
berishdan oldin qarz oluvchilarning moliyaviy holatini sinchkovlik bilan tahlil qilishga harakat qilishlari kerak.

- Kredit cheklovlarini o‘rnatish: Banklar qarz oluvchining moliyaviy ahvoliga qarab, ular olishi mumkin 
bo‘lgan maksimal kredit miqdoriga cheklovlar o‘rnatishi kerak.

- Kredit garovi: Banklar riskni kamaytirish uchun qarz oluvchilardan kredit ta’minotiga yuqori likvidli garov 
talab qilishlari kerak.

- Kreditni restrukturizatsiya qilish: Kreditni qaytarish bilan bog‘liq muammolar yuzaga kelgan taqdirda, bank 
qarz oluvchiga kredit shartnomasini qayta tuzishni taklif qilishi mumkin, masalan, to‘lov miqdorini kamaytirish 
yoki kredit muddatini uzaytirish.

- Qarzni undirish: Agar qarz oluvchi qarzni to‘lay olmasa, bank qarzni undirish uchun sudga yoki boshqa 
organlarga murojaat qilishi kerak.

3. Tijorat banki kredit portfelini diversifikatsiya qilish.
Tijorat banki kreditlarining 25 foizdan ortiq qismi bitta tarmoq korxonalarida to‘planib qolmasligi kerak.
Kredit portfelining tarmoq xususiyatiga ko‘ra diversifikatsiyalash bo‘yicha me’yoriy daraja 25% bo‘lsada, 

ko‘pchilik AQSh banklarida ushbu me’yoriy chegara 10% qilib belgilangan.
Bank kredit xavfining darajasi va yo‘nalishini, kredit portfelining tarkibini, shu jumladan uning konsentrat-

siyasini hamda biznes yo‘nalishlari, iqtisodiy tarmoqlar va mahsulotlar bo‘yicha diversifikatsiya maqsadlarini 
belgilashi kerak.

Diversifikatsiya so‘zi lotincha “diversificatio” so‘zidan olingan bo‘lib, o‘zgarish, xilma-xil, taraqqiyot 
ma’nosini, ya’ni korxona (birlashma)larning faoliyati sohalari va ishlab chiqaradigan mahsulotlari turining ken-
gayishi, yangilanib turishini bildiradi.

3-jadval. O‘zbekiston Respublikasi tijorat banklari tomonidan ajratilgan kreditlar (tarmoqlar bo‘yicha) [7].

№ Ko‘rsatkichlar
Yil davomida

2019 2020 2021 2022 2023

1. Sanoat 30,8 32,7 30,9 29,6 26,6

2. Qishloq xo‘jaligi 10,0 14,8 12,7 7,9 5,8

3. Qurilish 3,9 3,9 4,1 3,9 2,7

4. Savdo va umumiy ovqatlanish 9,3 14,4 16,2 14,9 12,1

5. Transport va kommunikatsiya 6,9 3,4 3,8 3,6 3,8

6. Jismoniy shaxslar 18,8 22,4 24,4 32,1 39,9

7. Boshqalar 20,2 8,5 8,0 8,0 9,0

Yuqorida keltirilgan jadval ma’lumotlari orqali shuni ko‘rish mumkinki, tijorat banklari tomonidan jismoniy 
shaxslarga ajratilgan kreditlar yuqori o‘sish tendensiyasiga ega. Jismoniy shaxslarga ajratilgan kreditlar tarmoq-
 lar bo‘yicha olganda 2019-yil davomida 18,8 foizni tashkil etgan bo‘lsa, bu ko‘rsatkich 2023- yilda +21,1 foizga 
o‘sgan holda 39,9 foizni tashkil etgan. Bu ko‘rsatkich 2022 va 2023-yillarda eng yuqori ko‘rsatkichni tashkil 
etgan.

Shuningdek, 2023-yilda 2019-yilga nisbatan sanoatga ajratilgan kreditlar ‒ 4,2 foizga, qishloq xo‘jaligiga 
ajratilgan kreditlar ham ‒ 4,2 foizga, qurilish sohasiga ajratilgan kreditlar ‒ 1,2 foizga hamda transport va kom-
munikatsiya tarmog‘iga ajratilgan kreditlar mos ravishda -3,1 foizga kamaygan.

Mazkur holat bugungi kunda banklarda korporativ biznesga qaraganda chakana biznes sohasi rivojlanib 
borayotganligidan hamda bu sohada kreditlarga nisbatan talab oshib borayotganligidan dalolat beradi.  

3-rasm. AT “Aloqabank” chakana kredit turlari bo‘yicha qoldig‘i (2023-yil 31-dekabr holatiga) [8].

AT “Aloqabank” tomonidan 2023-yil 31-dekabr holatiga chakana kredit turlari bo‘yicha qoldiqda berilgan 
avtokreditlar yuqori salmoqqa ega. Avtokreditga berilgan mablag‘lar chakana kreditlashda qariyb 60 foizni 
ulushni tashkil etmoqda. Jismoniy shaxslarga berilgan kreditlar tarkibida keyingi o‘rinlarda ipoteka krediti 21,8 
foizni va mikroqarzlar 15,4 foizni tashkil etmoqda.

Shuningdek, 2023-yil 31-dekabr holatiga AT “Aloqabank” chakana kreditlarining muddati bo‘yicha tasnifiga 
e’tibor qaratadigan bo‘lsak, uzoq muddatli kreditlar 3031,2 mlrd.so‘m ya’ni 98,4 foizni hamda qisqa muddatli 
kreditlar 50,2 mlrd.so‘m ya’ni atigi 1,6 foizni tashkil etmoqda. AT “Aloqabank”da chakana kreditlar bo‘yicha 
o‘rta cha yillik foiz stavkasi mazkur davrda 22,3 foizni tashkil etgan.

Diversifikatsiyaning muhim xususiyatlari shundaki: birinchidan, diversifikatsiya hamma vaqt riskni xo‘sh 
ko‘rmaydigan banklar uchun qulay keladi, chunki u riskni kamaytiradi; ikkinchidan, har xil kredit bo‘yicha 
foyda harakati qancha kam mos kelsa, riskni kamaytirish hisobiga diversifikatsiyadan shuncha ko‘p naf ko‘rish 
mumkin. Diversifikatsiyalangan portfel ‒ bu risk jihatdan bir-biriga bog‘liq bo‘lmagan kichik kreditlar to‘plamini 
o‘zida mujassamlashtiradi.

X U L O S A  V A  T A K L I F L A R
 Bankning kredit siyosati va kredit portfelini tahlil qilishning asosiy maqsadi ssuda bo‘yicha asosiy qarz va 

u bo‘yicha foizlarni o‘z vaqtida to‘lashga erishishdan iborat. Albatta, barcha kreditlar bo‘yicha ma’lum bir sabab 
bilan to‘lay olmaslik sharoiti yuzaga kelishi mumkin. Agar bank kreditni faqat juda ishonchli mijozga beradigan 
bo‘lsa, uning yuqori foyda olishi imkoniyati qisqarishi mumkin. Shuning uchun biz oldin ta’kidlab o‘tganimizdek, 
bankning kredit siyosati ehtiyotkorlik bilan bank resurslarini oqilona joylashtirishi asosida yuqori foyda olish 
o‘rtasidagi balansni ta’minlashga qaratilgan bo‘lishi kerak.

Mazkur maqolani yoritish jarayonida quyidagi xulosa va takliflar shakllantirildi:
1. Bank aktivlarining kreditlarga yo‘naltirilganligi 60 foizdan yuqori bo‘lsa bank agressiv siyosat, 50-60 foiz 

oralig‘ida bo‘lsa optimal siyosat va 40 foizdan kam bo‘lsa konservativ siyosat yuritayotganligini anglatadi.
2. Kredit portfelining tarmoq xususiyatiga ko‘ra diversifikatsiyalash bo‘yicha me’yoriy daraja 25 foizdan 

oshirmaslik lozim deb hisoblaymiz.
3. Muammoli kreditlarni bartaraf etish maqsadida sifatli kredit tahlilini o‘tkazish, yuqori likvidli garov talab 

qilish, kreditni restrukturizatsiya qilish va kredit cheklovlarini o‘rnatish kerak.

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

